
痘診心法要訣 

痘形并證治門下-灰陷白陷  

原文 

氣血虛寒不振揚，灰白陷頂少膿漿，速用參歸鹿茸劑，

雞冠血酒更堪嘗。 

「參歸鹿茸湯」方見灌漿證治 

「雞冠血酒」用大雄雞一隻，先將白酒一杯炖溫，次刺

雞冠血數點，滴入杯中和勻，仍炖溫調煎藥內服。 

 

註釋 

痘至灌漿時，其色淡白，根無紅暈，而頂陷者，是謂白陷。虛極則轉為灰陷。

由氣虛委而不振，血虛漿不能充，故一陷而不可遏也。治宜大補氣血為主，宜參

歸鹿茸湯。臨服入雞冠血酒，日進二三服，但得頂起漿行，方免無恙。 

 

 


